
PRESIDENCE DE LA HAUTE AUTORITE DE LA TRANSITION




MINISITERAN’NY ATITANY SY NY FITSINJARAM-PAHEFANA 

------------

VOLAVOLAN-DALANA LAHARANA FAHA 019/2026 mifehy ny asa mifandraika 
amin’ny lalao filokana sy ny toeram-pilokana.
Ny Antenimierampirenena dia nandany nandritra ny fotoam-pivoariana ny _______________

NY FILOHAN’NY FANAVAOZANA NY REPOBLIKAN’I MADAGASIKARA,
Araka ny Lalampanorenana, 

Araka ny fanapahana laharana faha ________tamin’ny ____________an’ny Fitsarana Avo momba ny Lalampanorenana,

DIA MAMOAKA HANANKERY NY LALANA IZAY TOY IZAO NY VOTOATINY:

Andininy voalohany. - Ho fampiharana ny fepetra voalazan’ny andininy faha 95.II.5 amin’ny Lalampanorenana, ity lalàna ity dia mametra ny fitsipika mikasika ny lalao filokana, ary koa ireo mikasika ny toeram-pilokàna miorina eto amin’ny tanim-pirenena.
TOKO VOALOHANY
FEPETRA ANKAPOBENY

Andininy 2.-  Araka ity lalàna ity, atao hoe:
· Lalao filokana : ny lalao rehetra misy hifandraisany na tsia amin’ny kisendrasendra tanteraka na amin’ny kisendrasendra nisy kajikajy, na lalao mifototra amin’ny fahalalana na filokàna izay hampiasana vola sy/na petra-bola azo sokajiana ho fananana no apetraka, ka miteraka na fahaverezan’ilay petra-bola ho an’ny mpilalao na mpiloka iray farafahakeliny, na fahazoana tombony, na inona na inona endriny, ho an’ny iray farafahakeliny amin’ireo mpilalao, mpiloka na mpikarakara ny lalao na ny filokàna;
· Toeram-pilokana : toerana misokatra ho an’ny besinimaro izay ikarakarana, anatanterahana, na ametrahana, amin’ny fomba mahazatra lalao miankina amin’ny kisendrasendra na lalao filokàna ;
· Polisy misahana ny lalao : asa izay mikendry ny fanaraha-maso ny fizotry ny lalao sy ny fanajan’ny toeram-pilokàna ny lalàna sy ny didy amam-pitsipika manan-kery ;
· Lalao filokana vola atao amin’ny alalan’ny tambazotra an-tserasera: lalao filokàna vola izay tanterahina amin’ny alalan’ny tambazotran-tserasera na lalao ka ny fandraisana anjara aminy dia atao amin’ny alalan’ny sampan-draharaha misahana ny fifandraisana amin’ny besinimaro amin’ny alalan’ny tambazotra an-tseratsera irery ihany ;
· Mpandraharaha amin’ny lalao filokana : ireo fikambanana rehetra manan-jo sy adidy   nomen’ny lalàna, izay manolotra ho an’ny besinimaro lalao miankina amin’ny kisendrasendra na lalao filokàna amin’ny fomba matihanina sy mahazatra, mandray na manangona ny petra-bola, ary miatrika izay mety ho fahavoazana ara-toekarena avy amin’ny ny tolo-dalao ary miantoka ny andraikitra araky ny lalàna ;
· Mpikarakara lalao filokana : olona na fikambanana manan-jo sy adidy nomen’ny lalàna, manolotra ho an’ny besinimaro, ivelan’ny sehatra manokana na ara-pianakaviana, lalao ka ny fahazoana tombony na ara-bola na amin-javatra hafa, dia miankina amin’ny  kisendrasendra ho takalon’ny fandraisana anjara ara-bola avy amin’ny mpandray anjara ;
· Mpikirakira lalao filokàna vola : ny olona na ny fikambanana manan-jo sy adidy nomen’ny lalàna  nampiandraiketina, mba ho an’ny mpandraharaha na ny mpikarakara, ny fikarikirana ara-pitaovana na ara-teknika lalao miankina amin’ny kisendrasendra na lalao filokàna vola, indrindra amin’ny alalan’ny fanomezana foto-drafitr’asa, rafitra informatika na toeram- pivarotana ;
Andininy 3.- Tsy sokajiana ho lalao filokana arak’izay voalazan’ity lalàna ity ny:

· lalao manome ny mpilalao na ny mpiloka ho tombony tokana ny fahafahana manohy ny lalao maimaimpoana ;

· ny lalaon-karatra na lalao an-databatra atao ivelan’ny toeram-pilokàna ;

· ny lalao kirakiraina amin’ny fomba tsy maharitra any amin’ireo toeram-pialam-boly amin’ny fotoanan’ny “kermesses” na fotoana mitovitovy amin’izany, izay ilàna petra-bola na antoka tsy lafo vidy ary tsy manome ny mpilalao na ny mpiloka, tombony na fahazoana zavatra goavana.
Andininy 4.- Ny Ministera misahana ny Atitany no miandraikitra ny fifehezana, ny fanaraha-maso ary ny fanomezana alalana mikasika ny lalao filokana vola eto Madagasikara. 
Ny Ministera misahana ny Atitany ihany koa dia mampihatra ny fanomezana sazy ara-panjakana amin’ireo tranga voalaza amin’ity lalàna ity.

Andininy 5.- Ny fahamarinan’ny lalao dia tsy maintsy hajaina mba ahafahana miantoka ny fangaraharana eo amin’ny fizotran’ny lalao. Ny mpandraharaha, ny mpikirakira sy ny mpikarakara ny lalao filokàna dia tsy maintsy mandray ireo fepetra hahafahana miaro ny mpilalao amin’izay mety ho karazana fiankinan-doha.

TOKO II

NY FISOKAJIANA NY LALAO LOKA ARA BOLA

Andininy 6.- Ny lalao filokàna vola dia azo zaraina ho dimy sokajy :

· Sokajy 1 : ny lalao ao anatina “casino” na toeram-pilokana ao anaty trano fandraisam-bahiny manana kintana telo fara fahakeliny ;

· Sokajy 2 : ny lalao ao anaty casino na toeram-pilokana ivelan’ny trano fandraisam-bahiny, ao anatin’izany ireo lalao ao anaty efitra filalaovana “jeux automatiques”;

· Sokajy 3 : ny lalao izay misy fandraisana filokana amin’ny biby, filokana amin’ny fanatanjahantena, ny loteria, na ny karatra fikikisana ;

· Sokajy 4 : ny lalao filokàna amin’ny tambazotra ;

· Sokajy 6 : ny lalao nenti-paharazana atao eny an-tokontany sy mandritry ny fotoana mandalo.

Andininy 7.- Ny karazana lalao mandrafitra ny sokajin-dalao tsirairay dia ferana amin’ny alalan’ny didy amam-pitsipika.
Andininy 8.- Mikasika manokana ny lalao amin’ny alalan’ny tambanjotra, ny mpandraharaha, ny mpikarakira sy ny mpikarakara io sokajina lalao io dia manana andraikitra manokana mifandraika amin’ny fampiantranoana  ny “serveur” eto amin’ny tanim-pirenena, amin’ny fomba fidiran’ny mpilalao, ny fandrarana ny filokana ho an’ny zaza tsy ampy taona, amin’ny fitehirizana sy ny fampiasana ny angona momba ny mpilalao, amin’ny fiarovana ny angona manokana, ny fenitra ho an’ny fitaovana sy ny teknolojia ampiasaina, amin’ny fiarovana ny mpilalao amin’ny hosoka, fisolokiana sy ny “piratage”.
Ireo adidy manokana ireo dia ferana amin’ny alalan’ny didy amam-pitsipika na, raha ilaina, dia faritana ao anatin’ny fifanarahana ataon’ny Fanjakana malagasy amin’ireo mpanome tolotra tsy miankina.
TOKO III 
 NY AMIN’NY FANOMEZAN-DALANA SY NY FITSIPIKA MOMBA NY HETRA 
AMIN’NY LALAO FILOKANA 
Sokajy voalohany
Ny amin’ny fanokafana toeram-pilokana
Andininy 9.- Ny fanokafana toeram-pilokana dia tsy maintsy mahazo fahazoan-dàlana avoakan’ny Ministera misahana ny Atitany, aorian’ny fakàna ny hevitr’ireo Ministera voakasik’izany.
Andininy 10.- Ny fanomezana fahazoan-dàlana hanokatra toeram-pilokana vola dia miankina amin’ny fanajana ireo fepetra noferan’ny  didy amam- pitsipika, izay mikasika indrindra :

· ny fahamarinana sy fahitsiana ary ny fahaiza-manao ara-teknika sy ara-bola ananan’ny mpangataka ; 

· ny fanarahan’ireo toerana na sehatra ara-teknika amin’ny fenitra momba ny fiarovana sy ny “cybersécurité” manan-kery; 

· ny toerana ahitana ny toeram-pilokana, mba ho fiarovana ireo faritra saro-pady toy ny sekoly, ny toeram-pivavahana ary ny hopitaly; 

· ny hevitr’ireo manam-pahefana eo an-toerana sy ny sampan-draharaha mahefa momba ny filaminana amin’ny ny fiantraikany amin’ny filaminam-bahoaka.
Andininy 11.- Ny fahazoan-dàlana hanokatra toeram-pilokana dia azo aato na esorina raha misy tsy fanarahan-dalàna, na koa  raha tsy tanteraka intsony ireo fepetra nanomezana azy. Ny toeram-pilokana dia azo akatona ihany koa amin’ireo tranga voafaritr’ity lalàna ity.
Andininy 12.- Ny fenitra momba ny fandaminana ny trano sy ny toerana misy ireo toeram-pilokana dia ferana amin’ny alalan’ny didy amam-pitsipika.
Sokajy 2

Ny amin’ny fitrandrahana ny lalao filokana
Andininy 13.- Ny fitrandrahana ny lalao filokana dia tsy maintsy ahazoana fahazoan-dàlana avy amin’ny Ministera misahana ny Atitany, aorian’ny fakana ny hevitr’ireo Ministera voakasika.
Andininy 14.- Ny fahazoan-dàlana amin’ny fitrandrahana lalao filokana dia  ho an’olona iray,  misy fetrany ara-potoana, azo sintonina ary tsy azo afindra na amidy amin’olon-kafa. Azo aato na sintonina ihany koa izy io raha misy tsy fanarahan-dalàna, na raha toa ka tsy feno intsony ireo fepetra nanomezana azy.
Andininy 15.- Ny karazana lalao tsirairay dia tsy maintsy mifandraika amina fahazoan-dàlana manokana hitrandraka azy.

Andininy 16.- Ny fisahanana ny asa fampandehanana ny lalao filokana dia tokony tsy hisaraka amin’ny fanomezana antoka momba ny fahamendrehana sy ny fiarovana ny mpilalao, indrindra fa:

· ny fahendrena sy fahitsiana sy ny fahaiza-manao ara-bola ananan’ny mpangataka sy ireo mpitantana azy, raha fikambanana neken’ny lalàna hanan-jo sy adidy; 
· ny fanarahan’ny fitaovana sy ny rindram-baiko ny fenitra ara-teknika manan-kery; 
· ny fametrahana marina ny rafitra fiarovana ny zaza tsy ampy taona sy ny fomba iadiana amin’ny fiankinan-doha amin’ny lalao. 
Sokajy faha 3

Ny amin’ny fanafarana sy ny fivarotana ireo fitaovana, 
fampitaovana, kojakoja momba ny lalao filokana
Andininy 17.- Ny fanafarana ireo fitaovana, fampitaovana sy kojakoja amin’ny lalao filokàna vola voalazan’ity didim-panjakana ity, dia tsy maintsy misy fahazoan-dalana avy amin’ny Ministera misahana ny Atitany.
Andininy 18.- Ny fivarotana ny fitaovana, fampitaovana sy kojakoja amin’ny lalao filokàna vola dia tsy maintsy ahazoana mialoha fahazoan-dalana hivarotra avy amin’ny Ministera misahana ny Atitany.
Sokajy faha 4

Ny amin’ny sata ara ketran’ny toeram-pilokana 

Andininy 19.- Ny sata ara-ketran’ny toeram-pilokàna dia izay voarakitra ao amin’ny Fehezan-dalàna ankapobeny momba ny hetra sy ny Lalàna mifehy ny teti-bolam-panjakana.
. 
Andininy 20.- Ny Fanjakana dia afaka maka hetra amin’ny vokatra azo avy amin’ny lalao. Io hetra alaina io dia tsy maintsy nahazo alalana tamin’ny lalàna mifehy ny teti-bolam-panjakana, araky ny fepetra voalazan’ireo andininy faha 5 sy 43 amin’ny lalàna fehizoro laharana faha 2004-007 tamin’ny 26 jolay 2004 mikasika ny lalàna mifehy ny teti-bolam-panjakana.
Andininy 21.- Ny fombafomba fampiharana ity toko ity dia ferana amin’ny alalan’ny didy amam-pitsipika.

TOKO IV

NY AMIN’NY FEPETRA FIAROVANA NY MPILALAO
Andininy 22.- Ny taona ara-dalàna ahafahana mandray anjara amin’ny lalao filokana vola dia ferena ho iraika amby roapolo taona.

Ny mpandraharaha amin’ny lalao filokàna vola nahazo alalana ara-dalàna dia tsy maintsy manamarina fa ny mpandray anjara amin’ny asa filokàna vola na filokàna izay atolotr’izy ireo dia ampy taona ary manana ny fahefana ilaina ahafahany milalao.
Andininy 23.- Ireo mpandraharaha sy mpikirakira ny lalao filokana dia tsy maintsy mametraka rafitra isorohana ny filokana tafahoatra na mahatonga aretina mifandray amin’ny filokana, mifanaraka amin’ny loza mety ateraky ny sokajin-dalao tsirairay. 

Ireo fepetra ireo dia tsy maintsy mijery manokana ny toetoetry ny lalao, ny fitaovana fandefasana  sy ny fitaovana ampiasaina. Izany dia ahitana indrindra ny fepetra fanalana tena sy fahononana, na ny famerana ny fametrahana sy ny antoka na ny fepetra famerana ny fotoana tena ilalaovana.
Ny Ministera misahana ny Atitany dia tsy manome alalana ny fikarakarana sy ny fikirakirana ny lalao filokana raha toa ka tsy feno sy ampy ireo fepetra fiarovana ny mpilalao ireo.
Andininy 24.- Voarara ny filokana atao amin’ny alalan’ny trosa. Tsy mahazo manome findramam-bola na fanomezana vola mialoha ho an’ny mpilalao ny mpandraharaha amin’ny lalao filokana, sy/na mametraka mivantana na ankolaka rafitra ahafahan’ny mpilalao mifampindrana vola.

Ny tolotra fifandraisana an-tserasera izay ampiasain’ny mpandraharaha hanolorana lalao na filokana an-tserasera dia tsy azo asiana dokam-barotra manohana orinasa mety hanome findramam-bola ho an’ny mpilalao na mamela ny fifampindramam-bola eo amin’ny mpilalao, ary tsy azo asiana  rohy mankany amin’ny tranonkala manolotra tolotra toy izany.

TOKO V

NY AMIN’NY FANARAHA-MASO SY FIZOHIANA  NY LALAO FILOKANA
Sokajy voalohany

Ny amin’ny fanaraha-maso ny lalao filokana vola
Andininy 25.- Ny fanaraha-maso ny lalao filokana vola dia ataon’ny Minisitera misahana ny Atitany.
Amin’ny fanatanterahana ny andraikiny amin’ny fanaraha-maso, dia azony atao ny mangataka ny fanampian’ireo manam-pahefana hafa mahefa amin’izany.

Ny Ministera misahana ny Atitany dia afaka ihany koa manao fanaraha-maso nomerika ny asa atao mifandraika amin’ny lalao filokana vola.
Andininy 26.- Ny Minisitera misahana ny Atitany no miantoka ny fanajana ny fepetra voalazan’ny lalàna sy ny didy amam-pitsipika ampiharina amin’ny lalao filokana vola, indrindra ny mikasika ny ady amin’ny famotsiam-bola sy ny famatsiana ny fampihorohoroana.
Andininy 27.- Ny mpandraharaha rehetra amin’ny lalao filokàna vola dia tsy maintsy mandefa any amin’ny Minisitera misahana ny Atitany tatitra ahitana ny asa notanterahina, ny olana nitranga ary koa ny fomba fampiharana ny fepetra fiarovana sy ny fomba nanatanterahana ny fampiroboroboana ny lalao tompon’andraikitra sy ny fisorohana ny lalao tafahoatra na ny miteraka aretina.
Ny toetoetry ny tatitra dia faritana amin’ny alalan’ny didy amam-pitsipika.
Andininy 28.- Tanana eo anivon’ny Minisitera misahana ny Atitany, ny rejistra taratasy sy nomerika misy ny mpandraharaha, mpikirakira, mpikarakara ny lalao filokana ary koa ny toeram-pilokana nahazo alalana ara-dalàna sy mijoro eto amin’ny tanim-pirenena.
Sokajy 2

NY VOVONAM-PIRENENA MISAHANA NY FANARAHA MASO 
SY NY FANJOHINA MIKASIKA NY LALAO FILOKANA
Andininy 29.- Mba ahafahan’ny Fanjakana malagasy miantoka ny anjara asany manokana  mikasika ny lalao filokana vola amin’ny tambajotra dia atsangana, eo ambany fiahian’ny Ministera misahana ny Atitany, ny vovonana nasionaly misahana ny fanjohina , ny fanaraha-maso sy ny famoriana ny angona mikasika ny lalao filokàna vola.
Ny vovonana dia manana tanjona ny hiantoka ny fanaraha-maso ny fizotry ny fikirakirana ny lalao, ny fahafahana manara-maso ara-panjakana sy ara-bola ireo asa ataon’ny mpandraharaha, ny fanamorana ny ady atao amin’ny hosoka, ny famotsiam-bola sy ny famatsiam-bola ny asa fampihorohoroana ary ny fiantohana ny fahazoana antoka ny angona mikasika ny hetra haloa sy ny fanaraha-maso ny fandoavan-ketra, ny hetra sy ny haba mifanaraka amin’ny didy aman-dalàna manan-kery.
Andininy 30.- Ny famolavolana, ny fampiharana teknika, ny fikirakirana sy ny fikojakojana ny vovonana dia afaka omena mpiantoka asa tsy miankina  tokana, nofidian’ny Fanjakana manokana ao anatin’ny fanajana ny fitsipika manan-kery, mifototra amin’ny fifanaraham-piaraha-miasa, neken’ny Ministera misahana ny Atitany sy ny Ministera misahana ny Vola.

Izany fifanaraham-piaraha-miasa izany dia ahitana bokin’andraikitra mamaritra ny fepetra sy andraikitra ara teknika amin’ny antsipirihany, ny fepetra takian’ny filaminana, ny maha tsiambara telo sy ny fiandrianan’ny angona, ny fomba fanatanterahana ny fitsirihina, ny fanaraha-maso sy ny fanarahana ataon’ny Fanjakana  ary ny andraikitra fitohizana sy ny fahafahan’ny sampan-draharaha. 
Andininy 31.- Ny mpandraharaha rehetra amin’ny lalao filokana amin’ny tambajotra nahazo alalana eto amin’ny tanim-pirenena  dia tsy maintsy mifandray amin’io vovonana io, araka ny fomba teknika faritana amin’ny alalan’ny didy amam-pitsipika.
Ny tsy fifandraisana, ny fisakanana ny famindrana ny angona na ny fandefasana angona tsy marina na tsy feno dia mitondra ny mpandraharaha ho amin’ny sazy ara-panjakana voalaza amin’ity lalàna ity, tsy miankina amin’ny fanenjehana ara ketra na ara pamaizana voalazan’ny didy aman-dalana manan-kery.
Andininy 32.- Ny tahiry angona ataon’ny vovonam-pirenena misahana ny lalao filokana vola amin’ny tambajotra dia mitoetra ary fananana manokan’ny Fanjakana malagasy.
Ny fanangonana, ny fikirakirana, ny fitehirizana ary ny fampiasana ny angona dia atao anatin’ny fanajana ny fepetra takiana amin’ny fandriam-pahalemana, ny fihazonana ho tsiambaratelo  sy ny fiarovana ny angona an’ny tena manokana, mifanaraka amin’ny fepetra ara dalana sy ny didy amam-pitsipika manankery.
Ny fombafomba fidirana, fifandraisana sy fiarovana ny angona dia faritana amin’ny alalan’ny didiy amam-pitsipika.
TOKO VI

NY ADY AMIN’NY FAMOTSIAM-BOLA SY NY FAMATSIAM-BOLA 
NY ASA FAMPIHOROHOROANA

Andininy 33.- Ny mpandraharaha rehetra, ny mpikarakara na ny mpikirakira ny lalao filokana vola ary ny toeram-pilokàna rehetra dia tsy maintsy manaraka amin’ny didy amam-pitsipika manankery mikasika ny ady amin’ny famotsiam-bola sy ny famatsiam-bola ny asa fampihorohoroana. 
Araky ny tari-dalana omen’ny fahefana mpanara-maso sy ny mpitsirika, ny rindran-damina momban’ny ady amin’ny famotsiam-bola sy ny famatsiam-bola ny asa fampihorohoroana dia tsy maintsy apetraka eo amin’ny toeram-pilokàna rehetra.

Andininy 34.- Ny mpandraharaha rehetra, ny mpikarakara na ny mpikirakira ny lalao filokana vola, ary ny toeram-pilokana dia tsy afaka misitraka famatsiam-bola tsy fantam-pihaviana, na mampiahiahy na mety hisy fifandraisana mivantana na an-kolaka amin’ny tambazotra mpanao asa fampihorohoroana sy/na famotsiam-bola.

Amin’ny fotoana rehetra, ny toeram-pilokana dia tsy maintsy afaka manamarina eo anatrehan’ny manam-pahefana mahefa ny fiaviana sy ny fahadiovan’ny vola nanantanterahana ny fandraharahana. 

Andininy 35.- Voarara ihany koa ny famatsiam-bola avy amin’ny firenena vahiny, avy amin’ny vondrona ara-panjakana vahiny, avy amin’ny orinasam-panjakana eto an-toerana na orinasa miankina amin’ny fanjakana vahiny, na vondrona tsy miankina amin’ny fanjakana.
TOKO VII

NY SAZY
Andininy 36.- Ny fandikana ny didy aman-dalàna ampiharina amin’ny lalao filokana vola dia mety hitarika sazy ara-panjakana na sazy famaizana, araky ny fepetra voalazan’ny didy aman-dalàna manan-kery. 
Ny fandrarana filokana dia azo tononina ihany koa ho an’ireo mpilalao amin’ireo toe-javatra voalaza amin’ity lalàna ity.
Sokajy voalohany

Sazy ara-panjakana
Andininy voalohany

Ny amin’ny fampanarahan-dalàna 
Andininy 37.- Raha toa ka misy tsy fanarahana ny fepetra mifandraika amin’ny fiarovana ny mpilalao, indrindra ny mikasika ny fisorohana ny fiankinan-doha amin’ny lalao filokana vola tafahoatra na mitondra aretina, ny mpandraharaha, ny mpikarakara, ny mpitantana ny lalao filokana vola na ny toeram-pilokana voakasika dia tsy maintsy ampandrenesina ary asaina miroso amin’ny fampanarahan-dalàna ny momba azy ao anatin’ny iray volana.
Raha toa ka tsy misy fampanarahan-dalàna ny momba azy ao anatin’ny fotoana voatondro, ny Ministera misahana ny Atitany dia afaka manonona ny fampiatoana ny fahazoan-dalana ara panjakana mifanaraka amin’ny fepetra voalaza ao amin’ity lalàna ity.

Andininy 2

Ny amin’ny fampiatoana

Andininy 38.- Ny fahazoan-dalana nomena ny mpandraharaha, ny mpikarakara, ny mpikirakira ny lalao filokana na ny toeram-pilokana dia azo sintonina raha toa ka misy :
· tsy fanajana ny fenitra momba ny fandaminana ny toerana sy ny fepetra teknikan’ny fikirakirana ;

· -tsy fandefasana ny tatitra isan-taona voalazan’ity lalàna ity any amin’ny Minisitera misahana ny Atitany;
· tsy fanajana ny adidy mifandraika amin’ny fifandraisana amin’ny vovonam-pirenena misahana ny lalao filokana vola amin’ny tambajotra na ny fandefasana ny angona ;

· filalaovan’ny zaza tsy ampy taona filokana vola na fidirana ao amin’ ny toeram-pilokana ;
· tsy fanajana  ireo adidy  mifandraika amin’ny fitanana sy ny fampitana ny rejistry ny olona voarara hilalao.
Ny fahazoan-dalana dia miato ao anatin’ny fe-potoana telo volana rehefa avy nampahafantarina ny tompon’ny fahazoan-dalana.
Ny fampiatona dia mifarana rehefa nisy fampanarahan-dalàna tao anatin’ny fotoana voatondro.
Andininy 3

Ny amin’ny fisintonana ny fahazoan-dalana

Andininy 39.- Rehefa tsy feno intsony ny fepetra nanomezana azy, ny fahazoan-dalana nomena dia aato ao anatin’ny telo volana, aorian’ny fampandrenesana tsy misy vokany ny mpandraharaha, ny mpikarakara, ny mpikirakira ny lalao filokana na ny toeram-pilokana.
Raha toa ka tsy misy ny fampanarahan-dalàna ao anatin’ny fotoana voatondro ho amin’izany, ny fahazoan-dalana dia sintonina.
Ny fisintonana ny fahazoan-dalana dia tsy manome zo ho amin’ny fanonerana.
Andininy 40.-Raha toa ka misy ny fisintonana ny fahazoan-dalana fanokafana, dia voarara ho an’ny mpitantana, ny mpiara-miombon’antoka na ny mpanana petra-bola ao amin’ny toeram-pilokana voasazy ny manokatra toerana vaovao manao asa momba ny lalao filokana ao anatin’ny folo taona.
Andininy 41.- Raha toa ka misy tsy fanajana ireo fepetra mikasika ny ady atao amin’ny famotsiam-bola sy ny famatsiam-bola ny asa fampihorohoroana, ny fahazoan-dalana fanokafana na fikirakirana lalao filokana vola dia sintonina, ary tsy manakana ny fanenjehana famaizana voalazan’ny didy aman-dalàna manan-kery.
Andininy 4
Ny amin’ny fanakatonana ny toeram-pilokana

Andininy 42.- Ny Ministera misahana ny Atitany dia afaka manakatona ny toeram-pilokana raha toa ka misy :
· fisokafan’ny toeram-pilokana na fikirakirana lalao filokana tsy nahazo alalana ;

· fanafarana, fivarotana na fikirakirana fitaovana, fampitaovana sy kojakoja ho an’ny lalao filokana tsy nahazoana fahazoan-dalana mialoha ;
· fikarakarana na fikirakirana lalao filokana vola ao anatin’ny toerana tsy nahazo alalana na ao amina toerana tsy mifanaraka amin’ny fanaovana ny asa toy izany, indrindra ny manakaiky toeram-pianarana, toeram-pivavahana na tobim-pahasalamana.
· fanakatonana ara-panjakana dia afaka ampiarahina amin’ny fepetra rehetra ialaina ho fampitsaharana avy hatrany ny asa tsy ara-dalàna.
Andininy 43.- Raha toa ka misy ny fanakorontonana ny filaminam-bahoaka ao anatin’ny fikirakirana lalao filokana vola na amin’ny fampandehanana toeram-pilokana, ny Ministera misahana ny Atitany dia afaka mandray fepetra fiarovana vonjimaika, indrindra ny fampitsaharana ny fahazoan-dalana ara-panjakana na ny fanakatonana ny toeram-pilokana araka ny toe-java-misy.
Ireo fepetra ireo dia raisina avy hatrany na amin’ny alalan’ny fangatahana ataon’ny Solotenam-panjakana mahefa eo an-toerana.
Sokajy  2
Ny fandrarana filalaovana
Andininy 44.- Ny fandrarana filalaovana vonjimaika dia tononina  amin’ny fanapahana raisin’ny Ministra misahana ny Atitany ho an’ny olona rehetra izay manana fihetsika mety hanakorotana ny filaminana, na ny fizotran’ny lalao, araka ny fitànana an-tsoratra ataon’ny polisin’ny lalao.

Ny fanapahana fandrarana filalaovana vonjimaika dia afaka toriana eo anivon’ny fanjakana sy eo anivon’ny fitsarana mahefa.
Ny fandrarana vonjimaika dia afaka avy hatrany aorian’ny fahataperan’ny fe-potoana voafaritra ao amin’ny fanapahana ara-panjakana.

.
Andininy 45.- Amin’ny fandikan-dalana natao tao amin’ny toeram-pilokana na tamin’ny fikirakirana lalao filokana amin’ny tambajotra, ny sazy fanampiny fandrarana filalaovana dia afaka tononin’ny fitsarana mahefa mandritra ny telo taona fara fahabetsany.
Andininy 46.- Ny fandrarana ny lalao dia mitarika ihany koa fandrarana ny fidirana ao amin’ny toeram-pilokana sy ny fidirana ao amin’ny toeram-pilalaovana  amin’ny tambajotra.
Mihatra izany amin’ny lalao filokana vola ao anatiny na ivelan’ny toeram-pilokana ary koa ireo toeram-pilalaovana amin’ny tambajotra.
Andininy 47.- Ny fandrarana filalaovana dia afaka tononina koa raha toa ka misy fandikan-dalàna mikasika ny famotsiam-bola sy ny famatsiam-bola ny asa fampihorohorona.
Andininy 48.- Tanana eo anivon’ny Ministera misahana ny Atitany ny rejisitra taratasy sy nomerika ahitana ny olona tratran’ny fandrarana hilalao.
Ny lisitry ny olona tratry ny fandrarana hilalao isaky ny fari-piadidim-panjakana dia alefa amin’ny solotenam-panjakana ary koa amin’ny toeram-pilokana.
Sokajy  3

Ny sazy famaizana

Andininy 49.- Voasazy handoa  onitra 10 000 000 Ariary hatramin’ny 30 000 000 Ariary na iza na iza, amin’ny filazana, peta-drindrina na fomba fampitan-kevitra hafa, manao dokam-barotra ny amin’ny fisian’ny lalao filokana vola, ao anatin’izany ny lalao filokana vola tsy nahazoana alalana.
Andininy 50.- Voasazy higadra an-tranomaizina iray volana hatramin’ny enim-bolana sy mandoa  onitra 2 000 000 Ariary hatramin’ny 8 000 000 Ariary na iza na iza mampiely, mizara na maimaimpoana na mivarotra tapakila lalao filokana vola, na tapakila na antsapaka na vato lalao an-tserasera tsy nahazoana alalana.
Andininy 51.- Voasazy higadra an-tranomaizina heritaona ka hatramin’ny dimy taona sy mandoa onitra 10 000 000 Ariary hatramin’ny 50 000 000 Ariary na iza na iza manodina na manafina ny tombony azo avy amin’ny fikarakarana lalao filokana vola.
Ny fikasana hanatanteraka dia voasazy koa tahaka ny fanatanterahana fandikan-dalana.
Andininy 52.- Voasazy higadra an-tranomaizina heritaona hatramin’ny dimy taona sy mandoa onitra 10 000 000 Ariary ka hatramin’ny 50 000 000 Ariary na iza na iza :

· mikarakara sy mikirakira lalao filokana vola araka izay voalazan’ity lalàna ity nefa tsy nahazoana alalana mialoha avy amin’ny fahefana mahefa ;

· manokatra toeram-pilokana tsy nahazo alalana mialoha amin’ny fahefana mahefa ;

· mampiasa, mikirakira, mivarotra na manafatra fampitaovana sy kojakoja ho an’ny lalao filokana vola, na fitaovana hafa mitovy aminy, tsy nahazoana alalana mialoha avy amin’ny fahefana mahefa.
Andininy 53.- Voasazy higadra an-tranomaizina heritaona ka hatramin’ny dimy taona sy handoa onitra 10 000 000 Ariary ka hatramin’ny 50 000 000 Ariary na iza na iza manova na manao sandoka ny vato lalao, ny karatra kikisana na sarihina, ny singan’ny lalao na ny fitaovana mifandraika amin’ny lalao filokana vola.
Ny fikasana hanatanteraka dia voasazy koa tahaka ny fanatanterahana fandikan-dalana.
Andininy 54.- Voasazy higadra an-tranomaizina roa taona ka hatramin’ny dimy taona sy handoa onitra 1 000 000 Ariary ka hatramin’ny 10 000 000 Ariary na iza na iza manaparitaka tsy nahazoana alalana ny fampahalalana na angona manokana momba ny fahizian’ny mpilalao na ny nahazo tamin’ny loka.
Andininy 55.- Voasazy higadra an-tranomaizina heritaona ka hatramin’ny dimy taona sy handoa onitra 10 000 000 Ariary ka hatramin’ny 50 000 000 Ariary na iza na iza manaparitaka ireo vaovao izay manome vahana na iray na maromaro amin’ny mpilalao sy misakana ny fahadiovan’ny lalao.
Voasazy amin’ny sazy mitovy amin’izany na iza na iza mampiasa vaovao izay naparitaka ho amin’ny fanomezana mivantana na ankolaka loka na tombony ao anatin’ny lalao filokana vola.

Andininy 56.- Voasazy higadra an-tranomaizina heritaona ka hatramin’ny dimy taona sy handoa onitra 10 000 000 Ariary ka hatramin’ny 50 000 000 Ariary na iza na iza manao fikirakirana sandoka ny lalao filokana vola, ao anatin’izany ny lalao filokana amin’ny tambajotra, ny fifaninana ara-panatanjahantena na seho isan-karazany izay manolotra filokana.
Andininy 57.- Voasazy higadra an-tranomaizina telo volana hatramin’ny telo taona ny tsy fanarahana ny fepetra voalaza amin’ny andininy faha 31 amin’ity lalàna ity.
TOKO VIII

FEPETRA ISAN-KARAZANY SY FARANY

Andininy 58.- Ny mpandraharaha, ny mpikirakira, sy ny mpikarakara ny lalao filokana vola sy ny toeram-pilokana dia tsy maintsy manaraka ny fepetra voalazan’ity lalàna ity ao anatin’ny fe-potoana heritaona manomboka amin’ny fotoana ankatoavana azy, indrindra ny amin’ny fanavaozana ny fahazoan-dalana eo anivon’ny Ministera misahana ny Atitany.
Andininy 59.- Didy amam-pitsipika no hamaritra ny fomba fampiharana ity lalàna ity.
Andininy 60.- Foana ary dia foana tokoa ny fepetra teo aloha mifanohitra amin’ity lalàna ity, indrindra ny an’ny lalàna laharana faha 71-011 tamin’ny 30 jona 1971 amerana ny fitsipika mifehy ny toeram-pilokana sy amerana ny sata ankapobeny ara-ketran’ny trano filokana, ny didim-panjakana laharana faha 2026-472 tamin’ny 05 febroary 2026 anaovana ny fitsipika mifehy  ny asa mifanaraka amin’ny lalao filokana vola sy ny toeram-pilokana. 
Andininy 61.- Ity lalàna ity dia avoaka amin’ny Gazetim-panjakanan’ny Repoblika.
Tanterahina izy ho lalàm-panjakana.

                                          

Navoaka ho manan-kery teto Antananarivo, ny 

